
РЕДОК СЛУЧАЈ НА ДЕРМОИДНА ЦИСТА (МАТУРЕН ЦИСТИЧЕН 
ТЕРАТОМ НА ОВАРИУМ) КАЈ ПАЦИЕНТКА ВО ПОСТМЕНОПАУЗА
Беким Дика1, Ана Коцевска1

1Специјализирана болница за гинекологија и акушерство “Мајка Тереза” – Скопје

АПСТРАКТ

Оваријалните тератоми се најчестите тумори со потекло од герминативните клетки на овариумите (95% од 
сите тумори на герминативните клетки и 20% од сите тумори на јајниците). Тие ретко се детектираат во 
постменопаузална возраст и понекогаш се поврзани со прекумерно производство на андрогени [3]. Овие 
тумори содржат зрели ткива кои потекнуваат од ектодерм, мезодерм и/или ендодерм. Прикaжуваме случај 
на 60-годишна пациентка,  која беше примена во нашата болница со абдоминална болка, зголемен абдомен 
и опиплива карлична маса. На компјутеризирана томографија се прикажа голема туморска формација во 
малата карлица со локализација над матката, со дијаметар од 10x15 см, со тенок ѕид, делумни прегради и 
со притисок врз околните структури. Се направи лапаротомија и тотална абдоминална хистеректомија со 
билатерална аднексектомија. На пресек, цистата беше исполнета со лој и влакна, ѕидот беше дебел 2-3 мм, 
со мазна луминална површина, во еден дел со видлив цврст нодуларен дел со дијаметар од 4,5 см, кој имаше 
структура од масно ткиво и потврдо ‘рскавично ткиво (Teratoma maturum cysticum ovarii). Микроскопската 
анализа ја потврди дијагнозата. Постоперативниот тек беше уреден, без компликации.

Клучни зборови: тератом, дермоидна циста, овариум, постменопауза

ВОВЕД

Оваријалните тератоми се најчестите тумори со 
потекло од герминативните клетки на овариумите (95% 
од сите тумори на герминативните клетки и 20% од 
сите тумори на овариумите). Билатералната појава се 
забележува во 10-12% од случаите [1]. Иако тератомите 
на јајниците можат да се видат од детството до 
репродуктивната возраст, просечна возраст за нивна 
појава е 30 години, пониска од таа за епителните 

оваријални неоплазми. Дермоидните цисти растат 
бавно со брзина од 1,6-1,8 mm годишно [2]. Тие ретко се 
детектираат во постменопаузална возраст и понекогаш 
се поврзани со прекумерно производство на андрогени 
[3]. Овие тумори содржат зрели ткива кои потекнуваат 
од ектодерм, мезодерм и/или ендодерм. Најчесто се 
среќаваат ткива со ектодермално потекло како што се 
кожа, коса, потни и лојни жлезди [4,5]. 

Слика 1. Макроскопски изглед на дермоидна циста [5]

Слика 2. Ултрасонографски приказ на дермоидна 
циста [6]

Иако масната компонента на дермоидната циста 
има хиперехоген приказ на ултразвук, понекогаш 
претставува дијагностички предизвик да се разликува 
од комплексна циста или хеморагична оваријална 
циста. Хетерогената презентација на дермоидните 
цисти на ултразвук се должи на различните пропорции 
на компоненти кои припаѓаат на сите три слоја на 
герминативните клетки, како што се епител, коса, 
коска, заби и ‹рскавица [6].

ПРИКАЗ НА СЛУЧАЈ

Прикaжуваме случај на 60-годишна пациентка,  која 
беше примена во нашата болница со абдоминална 
болка, зголемен абдомен и опиплива карлична маса. 
Пациентката беше 9 години во постеменопауза, со 
медицинска историја без особености. Ултразвучниот 
преглед покажа присуство на туморска формација од 
10 см, со мешана ехогеност и отсутна васкуларизација. 
На компјутеризирана томографија се прикажа голема 

Ту формација во малата карлица со локализација 
над матката, со дијаметар од 10x15 см, со тенок 
ѕид, делумни прегради и со притисок врз околните 
структури. Не беше детектирана слободна течност 
ниту сигнификантно зголемени лимфни јазли. 
Серумските туморски маркери и биохемиските 
параметри беа во референтни рамки. Диференцијално 
дијагностички можеше да се работи за хеморагична 
циста, ендометриом, примарна оваријална неоплазма 
или метастатски тумор. Направивме лапаротомија и 
тотална абдоминална хистеректомија со билатерална 
аднексектомија, а хистопатолошкиот извештај беше: 
Лева аднекса со тежина од 1023 грама, која се состоеше 
од јајцевод со димензии 3,5x0,5 см и цистично променет 
јајник со димензии 11x13x12 см. На пресек, цистата беше 
исполнета со лој и влакна, ѕидот беше дебел 2-3 мм, 
со мазна луминална површина, во еден дел со видлив 
цврст нодуларен дел со дијаметар од 4,5 см, кој имаше 
структура од масно ткиво и потврдо ‘рскавично ткиво 
(Teratoma maturum cysticum ovarii). Микроскопската 
анализа ја потврди дијагнозата. Постоперативниот 
тек беше уреден, без компликации, пациентката беше 
отпуштена на седмиот постоперативен ден.

ДИСКУСИЈА

Оваријалните тератоми се класифицираат во 
поткатегории: зрели цистични тератоми (дермоидни 
цисти), незрели тератоми и монодермални или високо 
специјализирани тератоми (struma ovarii). Дермоидна 
циста е бенигна и е најчестa меѓу тератомите со 
оваријално потекло. За хистопатолошка дијагноза се 
потребни најмалку два добро диференцирани слоја 
на зрели герминативни клетки (ектодерм, мезодерм, 
ендодерм). Најчесто се присутни коса и кожа (кои 
потекнуваат од ектодермот) и мускули и масно ткиво 
(кои потекнуваат од мезодермот) [7]. 

Малигна трансформација на дермоидната циста е 
ретка компликација, со инциденца помала од 2%. 
Најчесто се забележува во постменопаузалниот 
период и претставува малигна трансформација на 
една од компонентите на дермоидната циста од 
негерминално потекло, на пример епидермоиден 
карцином, аденокарцином или поретко сарком или 
меланом. Присуството на внатрешна васкуларност 
може да укажува на малигна трансформација [8,10]. 

Во нашиот случај се работеше за пациентка во 
постменопауза, која подолго време имала туморска 
маса во абдоменот и поради нејзината возраст 

и можност да се работи за тумор од епително 
потекло, се направи хистеректомија со билатерална 
аднексектомија.

Компликациите поврзани со овој тумор се торзија, 
инфекција, вирилизација и многу ретко малигна 
трансформација. Ретко, голема дермоидна циста 
може да предизвика компликации како што се 
хидронефроза, опструкција на тенкото црево или 
формирање на ентеро-оваријална фистула. Руптура 
на дермоидната циста со резултирачки хемиски 
перитонитис е акутна компликација која бара итна 
хируршка интервенција. Постојат и вирилизирачки 
дермоидни цисти на јајниците, кои се исклучително 
ретки и почесто се наоѓаат кај жени во постменопауза. 
Овој тумор може да предизвика и оваријална торзија 
[9,10].

Нивоата на CA 125, CA 19.9 и CEA може да бидат 
покачени. Во нашиот случај беа во референтни 
рамки. Дермоидните цисти се третираат со хируршко 
отстранување. Лапароскопијата е пожелна поради 
помала загуба на крв и побрзо закрепнување, но со 
себе носи поголем ризик од рецидив. Третманот 
се прилагодува според возраста на пациентката и 
големината на цистата. Конзервативната хирургија 
е резервирана за млади жени, особено нулипари кои 
сакаат да ја зачуваат плодноста [10].

ЗАКЛУЧОК

Дермоидните цисти на јајниците се ретки кај жени 
во постменопауза, но диференцијално дијагностички 
треба да се размислува и на нив. Ултрасонографијата 
е широко прифатена за нивна дијагностика, но не е 
секогаш убедлива. Занемарена дермоидна циста на 
овариум може прилично да порасне.

Малигната трансформација е невообичаена, но сепак 
почесто се јавува кога дермоидните цисти се присутни 
во постменопаузална возраст. Затоа хируршката 
агресивност треба да се прилагоди според возраста на 
пациентката. Хистеректомија и билатерална салпинго-
оофоректомија се препорачуваат кај пациенти во 
постменопауза, како што и ние постапивме во нашиот 
случај.

